
Anvarjon RASHIDOV 
Buxoro davlat universiteti 

tayanch doktoranti 

 

YOSHLAR INTELLEKTUAL KAMOLOTIDA IJODIY TAFAKKUR VA 

KREATIVLIKNING OʻRNI 
 

Maqola oʻquv jarayonlarida muammoli ta’lim texnologiyalarini tashkil etish va boshqarish, muammoli 

ta’lim usullari - oʻquvchilarning muammoni toʻliq tushunib yetishiga erishish, ularni hal eta olishga oʻrgatish, 

ijodiy tafakkuri va ijodiy qobiliyatlarini oʻstirishga bag’ishlangan. 

Kalit soʻzlar: ijodiy tafakkur, kreativlik, ijodiy jarayon, ijodiy salohiyat. 

Статья посвящена организацию и управление проблемными технологиями обучения, 

проблемными методами обучения – как достижению студентами полного понимания проблемы, 

обучения их решению, развитию творческого мышления и творческих способностей. 

Ключевые слова: творческое мышление, творчество, творческий процесс, творческий 

потенциал. 

The organization and management of problem-based learning technologies in the learning process, 

problem-based learning methods - to achieve a full understanding of the problem, to teach students to solve 

them, to develop creative thinking and creative abilities. 

Key words: creative thinking, creativity, creative process, creative potential. 

 

Kirish. Mamlakatni innovatsion rivojlantirish strategiyasi va mexanizmlari unda yaratilgan intellektual 

va ilmiy-texnikaviy salohiyatdan samarali foydalanish bilan chambarchas bog’liq
 
boʻlib, ta’lim tizimi 

negizida kelajak avlod taqdiri, davlat va xalq manfaatlari mujassam. Har qanday davlatning jahon 

hamjamiyatida tutgan nufuzi uning intellektual kamoloti bilan belgilanadi. Oʻzbekiston Respublikasi 

Konstitutsiyasining 42-moddasida “Har kimga ilmiy va texnikaviy ijod erkinligi, madaniyat yutuqlaridan 

foydalanish kafolatlanadi. Davlat jamiyatning madaniy, ilmiy va texnikaviy rivojlanishiga g’amxoʻrlik qiladi”
 

deyilgan. Mamlakat ijtimoiy-iqtisodiy taraqqiyotida iste’dodli, fidoyi ijodkor yoshlar muhim oʻrin tutadi. 

Yoshlar muammoni oʻrtaga tashlash, uni har tomonlama oʻrganish, muammoning kelib chiqish sabab va 

oqibatlarini mushohada qilish, muammo ustida mustaqil fikr yuritish, muammoni yechishning turli 

imkoniyatlarini tahlil qilish va uni yechishning eng maqbul yoʻlini topishga qodir boʻlishlari uchun ularda 

ijodiy tafakkur va kreativlikni kamol toptirish muhim ahamiyat kasb etadi [1, 2]. 

Asosiy qism. Inson ijodning qaysi sohasida faoliyat olib borishidan qat’iy nazar, ijodiy tafakkurga 

ehtiyoj sezadi. Yuzaga kelgan muayyan savol yoki masalaning yechimini topish jarayonida ijodiy tafakkur 

namoyon boʻlib, muammoning yechimi birdan yoki kutilmaganda “yarq” etib paydo boʻladi. Bu jarayonda 

sifat jihatidan yangi moddiy yoki ma’naviy qadriyat yaratiladi. Insonning ijodiy imkoniyati kreativlik, ya’ni 

yaratuvchanlik, yangi g’oyalarni oʻylab topishga moyillik va izlanuvchanlikda namoyon boʻladi. 

Ijodiy jarayon insondan bilim, tajriba va iste’dod bilan birga, shijoat, qat’iyat, chidam, mulohazakorlik, 

aniqlikni talab etadi. Ijodiy tafakkur va kreativlik mushtarakligi ilmiy muvaffaqiyat garovidir. 

Ijodiy tafakkur va kreativlikka toʻsqinlik qiladigan omillar: 

1. Ijodiy salohiyatdan ishonchsizlik, muvaffaqiyatsizlikdan qoʻrqish. Bu jarayon ijodkorning hayoli, 

ijodiy tafakkuri, tashabbuskorligiga xalaqit beradi. Ayrim ijodkorlar g’oyalarini amalga oshirishda 

sustkashlikka yoʻl qoʻyib, boshlagan ishlarini oxiriga yetkazishmaydi. 

2. Oʻz-oʻzini tanqid, oʻz ilmiy salohiyatiga past baho berish. Iste’dod bilan oʻz-oʻziga tanqid oʻrtasida 

muvozanatning boʻlishi kerak. Oʻz-oʻziga bahoning pastligi ijodiy toʻsiqqa olib keladi. Inson xatolaridan saboq 

oladi, xatolar uni yangilikka va ijodiy tafakkurga chorlaydi. 

3. Dangasalik, yalqovlik, erinchoqlik. Bugungi kunda ijodkor uchun barcha sharoit muhayyo. 

Kompyuter texnologiyasi asosida har qanday tajribani modellashtirish imkoni bor, lekin Beruniylar, Ibn 

Sinolar, Forobiylar, Xorazmiylar yoʻq. Vaholanki, buyuk mutafakkirlar mashaqqat va qiyinchilikka qaramay, 

intilishdan, izlanishdan, oʻqish-oʻrganishdan, ijoddan toʻxtamaganlar. 

4. Ijodiy jarayonda yuzaga kelgan masalaning yechimini darhol topish istagi, tafakkur sustligi, 

tafakkurning “egiluvchan” emasligi. Ijodkor an’anaviy tafakkur yoʻlidan borsa, ijodiy toʻsiqqa uchraydi, 

tafakkur sustligi natijasida “ fikr” kelmaydi. 

Buning uchun ijodkor nostandart fikrlashi hamda vaziyatdan chiqishning yangi yoʻlini topishi lozim. 

5.  Qadrsizlik, e’tiborsizlik, sun’iy toʻsiqlar qoʻyilishi. Yuksak ma’naviyatli jamiyat ma’naviy darajasi 

iste’dodli, ziyoli, ijodkor shaxslarning qadrlanishi hamda ularning ilmiy-ijodiy ishlariga har tomonlama 

yordam berilishi bilan belgilanadi. 

Har qanday ijod turini ijodiy tafakkursiz tasavvur etib boʻlmaydi. Ijodiy tafakkurni evristika (lotincha 

“evrica” - topayapman, kashf qilayapman) tadqiq etadi. Evristika ijodiy faoliyat va ijodiy jarayonni tashkil 

etish usullari va qonuniyatlari bilan shug’ullanadi. Evristikaning ildizi qadimgi yunon falsafasiga borib 

taqaladi. Qadimdan yunon olimlari, keyinroq mutafakkir ajdodlarimiz ham insonlarni tafakkur qilishga, 

ijodkorlikka hamda yaratuvchilikka undaganlar. Evristika psixologiya, oliy asab faoliyati fiziologiyasi, 

kibernetika kabi fanlar bilan yaqin aloqada boʻlgan fan tarmog’idir [3, 5]. 

Yuzaga kelgan muayyan savolning javobini inson oʻzi qidirib topsa, qoʻyilgan vazifalarni oʻzi hal qilsa, 

uning ongida yangi hukm va tushunchalar paydo boʻlsa, bunday hollarda ijodiy tafakkur namoyon boʻla 

boshlaydi. Ijodiy jarayonda sifat jihatidan yangi moddiy yoki ma’naviy qadriyat yaratiladi. Ijod  - ilgari mavjud 

boʻlmagan yangilikni yaratish. Bu yangilik faqat ijodkorning oʻzi uchungina emas, balki boshqalar uchun ham 

ahamiyatli boʻlishi kerak. Ijodiy tafakkur murakkab aqliy jarayon hisoblanib, u bir necha bosqichlardan iborat. 

Ijodiy tafakkurda qoʻyilgan savol ketidan savolning murakkabligiga qarab, dastlab vazifa ifodalanadi, soʻngra 

vazifani, masalani yechish jarayoni, ya’ni qoʻyilgan savollarga javob qidirish jarayoni boshlanadi. Shu oʻrinda, 

rus olimi L.S.Vigotskiy ijod muammosi haqida shunday yozgan: “Ijodiy faoliyat orqali biz yangi bir narsa 

yaratadigan odamning faoliyatini tushunamiz, u nimani yaratishining farqi yoʻq, balki dunyoda biron-bir 

narsani ongi yoki his qilishi orqali oʻzini namoyon qilishida aks etadi”. 

Muhokamalar va natijalar. Jamiyat hayotining barqaror tarzda kechishini ta’minlashda tashabbus 

koʻrsata oladigan yoshlar - kadrlar sinfi shakllanadi. Bu murakkab ichki struktura, faollik komponentlarining 

funksional aloqadorligi bilan bevosita bog’liq boʻlib, tibbiy boʻlmagan psixodiagnostika va psixokorreksiya 

qilishni taqozo etadi. Buning uchun birinchi bosqichda (diagnostika bosqichida) faollikning darajalarini 

aniqlab olish lozim boʻladi. Agarda faollik samarasiz mujassamlashgan boʻlsa, uning korreksiyasini amalga 

oshirish lozim. Faollikni ifoda etishni nazariy jihatdan quyidagilarga ajratish mumkin: 

reproduktiv oʻxshatuvchi - faollik (shaxsiy tajriba yetarli emasligi natijasida, tajriba orttiruvchi vosita 

sifatida ifodalanadi); 

izlanuvchi - ta’minlovchi faollik (amaliyotda yuqori faollik va erkinlik kuzatiladi); 

ijodiy faollik (bilish faolligining oliy darajasi). Fikrimizcha, faollik darajalari tizimida qadriyatlarga 

yoʻnaltirilganlik, ijtimoiy faoliyatga ehtiyojlarning yaqqol ifodalanganligi hamda ularga oid bilim va 

koʻnikmalar, aniq faoliyat turi bilan shug’ullanish uchun maqsadning shakllanganligi muhim hisoblanadi. 

Yoshlar intellektual kamolotini yuksaltirish uchun istiqbolda qaysi omillarga e’tibor qaratish 

maqsadga muvofiq? 

Birinchidan, yoshlarning erkin fikrlashiga ahamiyat berish, ularni qiziqqan fan sohalariga ilmiy-ijodiy 

yoʻnaltirish; 

ikkinchidan, yoshlarning boʻsh vaqtlarini samarali tashkil etish, ilmiy salohiyatli yoshlarni turli tanlov, 

olimpiada, koʻrik-tanlovlarda qatnashishlariga koʻmaklashish; 

uchinchidan, talabalarda yangicha tahlil qilish qobiliyatini, tizimli tahlil va falsafiy tafakkur 

koʻnikmalarini rivojlantirish maqsadida oʻqitishning innovatsion tizimiga oʻtish, oʻquv jarayonida olingan 

bilimlarni mustahkamlash va amaliyotda qoʻllashga sharoit yaratish; 

toʻrtinchidan, talabalarni faol yaratuvchanlik faoliyatiga keng jalb etish, respublika va xalqaro miqyosda 

oʻtkaziladigan tanlovlarda dolzarb va istiqbolli innovatsion loyihalar bilan ishtirok etishlariga yordamlashish; 

beshinchidan, kadrlar tayyorlash Milliy dasturining tajriba va yutuqlarini umumlashtirgan holda 

iste’dodli, qobiliyatli va iqtidorli yoshlarni ham ma’naviy, ham moddiy taqdirlash va rag’batlantirish; 

oltinchidan, ta’lim va tarbiyani mushtarak olib borish. Yosh avlod tarbiyasi hamma zamonlarda ham 

muhim va dolzarb ahamiyatga ega boʻlib kelgan. Ammo biz yashayotgan XXI asrda bu masala haqiqatan ham 

hayot-mamot masalasiga aylanib bormoqda; 

yettinchidan, boʻlajak olim bir zumda paydo boʻlmaydi. Talabalar ilk bosqichlaridanoq mutaxassislikka 

doir manbalar bilan tanishishi, lozim boʻlsa, muayyan manba ustida ilmiy tadqiqot ishi olib borishi maqsadga 

muvofiqdir. Bularning barchasi ta’lim sohasida olib borilayotgan oqilona siyosatning ijobiy natijasi, ya’ni 

mamlakatimizda ta’lim islohotlarining bosqichma-bosqich amalga oshirilayotganining yorqin ifodasi boʻladi. 

Yoshlarning puxta bilim olishi, jismoniy va ma’naviy jihatdan yetuk insonlar boʻlib ulg’ayishini ta’minlash, 

ularning qobiliyat va iqtidorini, intellektual salohiyatini yuzaga chiqarish, ular qalbi, ongi va shuurida Vatanga 

sadoqat va fidoyilik tuyg’ularini rivojlantirish ziyolilar oldiga katta mas’uliyat yuklaydi. Ajdodlari buyuk 

yurtning avlodlari ham buyuklikka loyiq. Yoshlar nafaqat ishonchimiz va kelajagimiz, balki bugungi va ertangi 

kunimizni hal qiluvchi kuchidir. 

Hozirgi kunda Buxoro davlat universiteti talabalari bilan ishlar ham aynan shu yoʻldan bormoqda. 

Matematika ta’lim yoʻnalishi talabalarini fanlardan (Matematik analiz fani misolida) mustaqil ta’limni tashkil 

etishning tizimli tashkil etilganligi hamda oʻzlashtirilgan bilimlarni amaliyotga tadbiq etishga harakat 

qilinayotganlilgi bunga yaqqol misol boʻla oladi. Jumladan, [6, 15] maqolalarda mazkur yoʻnalishga 

bag’ishlangan ilmiy izlanishlarning ayrim jihatlari yoritilgan.  

Mustaqil ish 

Mavzu: Funksiya differensiali 

Mustaqil ish maqsdi: funksiya differensialining mazmunini tushunish, funksiya 

differensiallanuvchanligi va hosilasining mavjudligi orasidagi bog’lanishni tushunish, funksiya differensialini 

taqribiy hisoblashlarda tadbiq qilishni oʻrganish. 

Ajratilgan vaqt: 6 soat. 

Hisobot shakli: refеrat. 

Topshiriqlar 

1. Funksiya differensialiga ta’rif bering va differensialni hisoblash formulalarini keltiring. 

2. Funksiyaning differensiallanuvchanligi va hosilasining mavjudligi orasidagi bog’lanishni 

tushuntiring. 

3. Funksiya differensialining tatbiqlarini keltiring. 

Ishlab chiqilgan ushbu tavsiyalar asosida bu jarayonning natijalari iqtidorli talabalarning erishgan 

yutuqlarida namoyon boʻladi. 

Xulosa sifatida shuni aytish mumkinki, jamiyatning ma’naviy darajasi unda iste’dodli, ziyoli, ijodkor 

shaxslarning qadrlanishi hamda ularning ilmiy-ijodiy ishlariga har tomonlama yordam berilishi bilan 

belgilanadi. Yuksak ma’naviyatli jamiyatlarda iste’dod egalari boʻlgan ijodkor shaxslar millatning iftixori va 

kelajagi hisoblanadi.  

